
Klima aldaketaren zantzu argien isla da NBEren laugarren txostena 

Bilkura hasiko dute gaur mundu zabaleko adituek Parisen, IPCCren laugarren txostena eztabaidatzeko 

Arantxa Iraola 

«Ebidentziak nabarmenak dira». Argi hitz egin du egunotan Jerry Mahlman AEBetako zientzialariak hedabideen aurrean. IPCC Klima Aldaketari Buruzko Gobernu Arteko Taldeak ----NBE Nazio Batuen Erakundearen aholkularitzan dihardu-- prestaturiko laugarren txostenaren lehen zatia aztertzeko ardura izan du, eta ez du dudarik, giza jarduerek areagotuta, klima aldaketa martxan bizian da: «Zantzuak agerikoak dira oraintxe, hitz egiten ari garen bitartean». 

Gaur bilera handia hasiko dute Parisen mundu zabaleko ikertzaileek, IPCCren txostenaren gainean eztabaida egin eta aurkezteko. Aurkezpen nagusia bileraren bukaeran izango da, hilaren 2an. Aurkezpen hori hasiera baino ez da izango. Denera lau zati ditu txostenak, eta ondorengo atalak Bruselan (Belgika) eta Bangkoken (Thailandia) osatu eta aurkeztuko dituzte. Azken bilera Valentzian (Herrialde Katalanak) izango da, azaroan. Ikerketan denera 2.500 ikertzaile inguruk hartu dute parte. 

Jakin-min handia piztu da txosten honen inguruan. Aurrekoa 2001ean aurkeztu zuen IPCCk , eta aldaketak espero dira. «Ebidentzia askoz ere argiagoak ditu txosten honek klima aldaketan giza jarduerek duten eraginaren in-guruan», iragarri zuen iazko azaroan prentsaren aurrean IPPC- ko presidenteak, Rajendra K. Pachauri klimatologoak. Txostenarekin gakoak eman nahi zaizkie politikariei, klima aldaketaren aurkako neurri eraginkorrak hartzeko. 

IRAGARPENAK. Lehen txostenaren zirriborroaren arabera, Lurra berotzen ari delako zantzuak aski nabarmenak dira. Filtratu diren zenbait daturen arabera, datozen 1.000 urteetan nabarmenak izango dira abian jarritako prozesuaren ondorioak. Lehorteak aurreikusi dituzte, glaziarren urtzea, itsasoaren mailaren igoera eta tenperaturen igoera nabarmena. Xehetasunak aste honetan hasiko dira aurkezten. Eragiteko asmoz. 

IPCC-Ren Historia 

1988, hasiera: Giza jarduera gero eta ugari eta bortitzagoek kliman eragina izan zezaketela onartuta, IPCC Klima Aldaketari Buruzko Gobernu Arteko Taldea sortu zuten. Munduko Meteorologia Erakundeak eta Nazio Batuen Erakundearen Ingurumenerako Programak sustatu zuten. Ebaluazio txosten handiak egiteaz gain, klimaren gaineko zenbait ezaugarri aztertzeko bestelako txosten txikiagoak egitea ere erabaki zen. Mundu zabalean sare zabala osatu zuten zientzialariekin. 

1990, lehenengo txostena: IPCCren lehenengo ebaluazio txostena egin zen publiko. Klima aldaketaren gaineko zientzia oinarriak egiaztatu zituen. Horren harira, Nazio Batuen Erakundeak Konbentzio Marko bat prestatu zuen klima aldaketaren inguruan. 

1995, bigarren txostena: Bigarren ebaluazio txostena publiko egin zuen IPCCk, eta oinarri izan zen bertan argitaratutako materiala agintariek Kyotoko Protokoloa idatzi eta hitzartzeko. Lehen aldiz hiru zati eta sintesi bat izan zituen txostenak. 

2001, hirugarren txostena: Hirugarren ebaluazio txostena atera zuten, 1995ean ezarritako lan ereduari segituz. 

2007, laugarren txostena: Laugarren ebaluazio txostena aurkeztuko dute, urtarril-otsailean hasi eta azaroa bitartean.  

AEBek teknologian jarri dute esperantza 

Teknologiak klima aldaketa samurtzen lagunduko duen esperantza dute AEBetan; IPCCren txostena «Kyotoren menpekoa» dela uste dute. 
a.i 

Teknologia berrietan dute AEB Ameriketako Estatu Batuek esperantza. Lurraren berotzea samurtzeko gakoak, berotegi efektua eragiten duten gasen isuria murriztera mugatu gabe, teknologia berrietan daudela uste dute. The Guardian egunkariak atzo jakinarazi zuenez, IPCCren lehen txostenaren aurkezpenerako AEBetako Gobernuak prestatu duen erantzunean txostena «Kyotoren menpekoa» dela kritikatu dute. AEBek beti egin diote muzin Kyoton (Japonia) CO2 gasen isuria murrizteko onartu zen nazioarteko itunari, eta bide beretik segitzen dutela dirudi. 

CO2 isuriak murriztea baino konponbide irudimentsuagoak proposatu dituzte. Eguzkiaren izpien %1 inguru berriro ere espazioan islatuz, esaterako, Lurraren berotzearen ondorioak nabarmen arinduko liratekeela esan dute. Eta proposatu dituzte hori lortzeko hainbat irtenbide teknologiko. Lurraren inguruan orbitan ispilu erraldoi bat jartzea, esaterako, eta atmosferara hautsa edota puxika txiki pila bat jaurtitzea; modu horretan, sumendien erupzioen ondoren gertatzen diren hozte prozesuen antzeko bat lortuko litzatekeela pentsatzen dute. IPCCren txostenean «estrategia» horiek aintzakotzat hartu beharko liratekeela proposatu dute, The Guardian-en arabera. 

IPCCren txostenaren zirriborroan aipatzen denez, ordea, ustezko konponbide horiek ez dira baleko. Ez dituzte aintzakotzat hartzen. «Espekulatiboak dira, eta ezagutzen ez diren nahi gabeko ondorioak eragin ditzakete». 

2012A ARTEKOA. Berotegi efektua eragiten duten gasen isuriak murrizteko bidean, Kyotoko Protokoloaren ordezkoaren oinarriak jarri nahi ditu IPCC osatzen ari den txostenak. 2012a arteko epea du hitzarmenak, eta ordezko itun bat lantzen hasteko beharra agerian utzi dute mundu zabalean agintari askok, Erresuma Batuko lehen ministro Tony Blairrek besteak beste. 

IPCCko buruek datorren aste honetan aurkezten hasi eta azaroa bitartean publiko egingo dituzten datuekin, akordio berri bat lortzeko gakoak jarri nahi dituzte. Akordio horretan aldagai asko hartu beharko dira aintzakotzat. Propio teknologia berrien bidez klima aldaketa saihesten saiatzea ez dute guztiz baztertzen. Baina harago egin behar dela defendatzen dute. Eta bidean nahi dituzte politikariak. 

